
Annotatsiya: Maqolada xizmat ko‘rsatish sohasining innovatsion muhitini shakllantirish va rivojlantirishni ta’minlovchi 
omillar yoritilgan. Xizmat ko‘rsatish sohasida samarali innovatsiyalarni amalga oshirish, raqobat ustunliklarini ta’minlash, 
xizmatlarning investitsion jozibadorligini oshirish hamda innovatsiyalarni yaratishni rag‘batlantiradigan qulay muhitni 
shakllantirish zarurligi asoslab berilgan. Shuningdek, innovatsiyalarning muhim sharti sifatida innovatsion muhitni 
shakllantirish iqtisodiy ahamiyatga ega dolzarb ilmiy vazifa ekanligi bayon qilingan. Xizmat ko‘rsatish sohasining 
innovatsion muhiti — bu ilmiy g‘oyalar va ishlanmalarning ayirboshlash vositasiga aylanishi, mazkur mahsulot va 
xizmatlarni iqtisodiyotning eng muhim tarmoqlari hamda ijtimoiy sohaga joriy etilishini ta’minlaydigan, shuningdek, noyob 
iste’mol madaniyatini shakllantirishga imkon beradigan jarayonlarni qamrab oluvchi tizim sifatida ko‘rsatib berilgan.

Kalit soʻzlar: xizmatlar sohasi, innovatsion muhit, investor, innovatsion faoliyat, innovatsion infratuzilma.
Abstract: The article considers the innovative environment of the service sector as a specific set of conditions that stimulate 
the creation of innovations, provide competitive advantages, and increase the investment attractiveness of services and 
ensure the effective formation and development of innovation activities. The article substantiates the formation of an 
innovative environment as the most important condition for effective innovation in the service sector, which is an urgent 
scientific task of great economic importance. One of the key factors in the innovative development of the service sector 
is the presence of a favorable innovation environment that ensures the transformation of ideas and developments into 
market products, the introduction of these products and services into the most important sectors of the economy and the 
social sphere.

Key words: Services sector, innovation environment, investor, innovation activity, innovation infrastructure.
Аннотация: В статье рассматривается инновационная среда сферы услуг как специфическая совокупность 
условий, стимулирующей создание инноваций, обеспечивающих конкурентных преимуществ, и повышающих 
инвестиционную привлекательность обслуживания и обеспечивающих эффективного формирования и развития 
инновационной деятельности. Обаснованы формирование инновационной среды как важнейшее условие 
осуществления эффективных инноваций в сфере услуг, представляющий собой актуальную научную задачу, 
имеющую важное экономическое значение. Одним из ключевых факторов инновационного развития сферы услуг 
является наличие благоприятной инновационной среды, обеспечивающей превращение идей и разработок в 
рыночные продукты, внедрение этих продуктов и услуг в важнейшие отрасли экономики и социальную сферу. 

Ключевые слова: сфера услуг, инновационная среда, инвестор, инновационная деятельность, инновационная 
инфраструктура.

K I R I S H
Jahonda ilm talab etiladigan mahsulotlarning 36 foizi AQShga, 30 foizi Yaponiyaga, 22 foizi Xitoyga to‘g‘ri 

kelmoqda. Global Innovation Index[1] ma’lumotlariga ko‘ra, har million nafar aholiga nisbatan ilmiy tadqiqotlar 
bilan band bo‘lgan mamlakatlar reytingida Isroil (8250), Janubiy Koreya (7113) va Yaponiya (5210) yuqori 
o‘rinlarda turadi.

O‘zbekiston Respublikasida ham iqtisodiy taraqqiyotning hozirgi bosqichida mamlakatimiz oldida turgan 
muhim masalalardan biri — globallashuv ko‘lami tobora kengayib borayotgan bir sharoitda, har qanday 
kon’yunkturaviy o‘zgarishlarga qarshi tura oladigan, ichki va tashqi bozor talablariga tez moslasha oluvchi 
raqobatbardosh xizmatlar ko‘rsatish tarmoqlarini shakllantirishdir. Bu esa iqtisodiyotdagi innovatsion faollikni 
oshirish va innovatsion muhitni shakllantirish bilan bevosita bog‘liqdir.

Statistik kuzatuv natijalariga ko‘ra, bugungi kunda milliy iqtisodiyotning turli jabhalari, jumladan, texnologik 
innovatsiyalarni amalga oshiruvchi tashkilotlarning ulushi ishlab chiqarishda 11,3 foizni, tog‘-kon sanoatida – 
6,6 foizni, kommunal sohada – 4,3 foizni, kimyo sanoatida – 23,3 foizni, elektr asbob-uskuna va jihozlari ishlab 
chiqarishda – 24 foizni, neft sanoatida esa 30,2 foizni tashkil etadi.

Milliy iqtisodiyotning xizmatlar sohasida innovatsion faoliyatni rivojlantirishda yangi g‘oyalarni yaratish va 
ularni tijoratlashtirishga imkon beradigan qulay innovatsion muhitni shakllantirish zarur. Innovatsion muhitni 
shakllantirish, shuningdek, “innovatsion muhit” tushunchasini mamlakatimiz va xorijiy olimlarning yondashuvlari 
hamda qarashlarini tahlil qilishni, mavjud iqtisodiy shart-sharoitlar nuqtayi nazaridan tadqiq etishni taqozo etadi.

M A V Z U  O I D  A D A B I Y O T L A R  S H A R H I
Xorijlik olim I. Shumpeter “...novatsiya — korxona muhiti va sohasini o‘zgartiruvchi usullar va faoliyatdir”[2], 

— deb izohlaydi. Bugungi kunda innovatsiya sanoat va tovar ishlab chiqarishni ko‘zda tutuvchi mexanik 
jarayon sifatida emas, balki tizimli yondashuvni talab etadigan tadrijiy jarayon sifatida qaralmoqda. Ta’kidlash 
lozimki, xizmatlar sohasida innovatsion muhit shakllanishining zaruriy sharti — xizmatlar bozori uchun yangilik 
darajasi, zarur yo‘nalishdagi, shuningdek, aniq bir bozor segmentidagi iste’molchilar talabini qondirishdagi 
farqli jihatlarga ega bo‘lgan xizmat turi, jarayon yoki takliflar yaratishga erishilgandagina innovatsion jarayon 
ahamiyatli hisoblanadi.

Innovatsiya nazariyasiga oid zamonaviy manbalarda innovatsion muhitning shakllanishi masalalariga 
dastlab M. Kastells alohida e’tibor qaratgan. U yangi mahsulotlar, g‘oyalar va bozorlarni ishlab chiqarish uchun 
qulay bo‘lgan shart-sharoitlarni tahlil qilish maqsadida “innovatsion muhit” atamasini qo‘llagan. Uning fikricha, 
“innovatsion muhit — ijtimoiy ishlab chiqarish va boshqaruv o‘rtasidagi munosabatlarning o‘ziga xos majmui 
bo‘lib, u odatda yangi bilimlar, yangi jarayonlar va yangi mahsulotlarni yaratishga qaratilgan iqtisodiy faoliyat 
yuritishning yangicha madaniyati va instrumental maqsadlarga ega bo‘ladi”[3].

R. Camagni innovatsion muhitni “...cheklangan geografik makonda murakkab norasmiy ijtimoiy munosabatlar 
majmui bo‘lib, sinergiya hamda jamoaviy bilim va malaka jarayonlari orqali hududning innovatsionligini 
rag‘batlantiradi”[4], — deb ta’riflaydi.

Lu Xingqi va Zhang Hongle innovatsion muhitni bir nechta tarkibiy qismlardan iborat deb hisoblaydi: 
moddiy muhit (laboratoriyalar, asbob-uskunalar va ularda ishlaydigan kadrlar) hamda nomoddiy muhit (inson 
omili hisoblangan ilmiy muhit, ilmiy salohiyat, o‘ta tor va moslashuvchan tadqiqotlar)[5].

U. Chjao, T. Syao va A. Vanlarning ta’kidlashicha, “...an’anaviy iqtisodiyot va iqtisodiy munosabatlarda 
ijtimoiy va iqtisodiy muammolarni hal etish uchun qo‘shimcha sarflar yoki mavjud to‘siqlarni bartaraf etish yetarli 
emas. Buning uchun barcha ishtirokchilar uchun manfaatli bo‘lgan innovatsion muhitni yaratish lozim”[6].

Mamlakatimiz tadqiqotchi olimlarining ilmiy izlanishlarida ham, jumladan, “Innovatsion muhit esa — 
innovatsion jarayon qatnashchisi uchun ichki va tashqi muhitlarning (vaziyat, imkoniyatlar) birikmasidir”[7], — 
degan ta’rif ilgari surilgan.

O‘zbekiston Respublikasining “Innovatsion faoliyat to‘g‘risida”gi qonun hujjatlarida esa “...innovatsion 
faoliyat — yangi ishlanmalarni tashkil etish, shuningdek, ularni ishlab chiqarish sohasida joriy qilish va amalga 
oshirilishini ta’minlash bo‘yicha faoliyat” deb ta’riflanadi[8].

“Innovatsion muhit — bu mamlakatda faoliyat yuritayotgan ishlab chiqarish va xizmat ko‘rsatish 
korxonalarida innovatsion jarayonlarga ta’sir ko‘rsatuvchi me’yoriy-huquqiy, siyosiy, iqtisodiy, moliyaviy, texnik, 
ijtimoiy va boshqa shart-sharoitlar majmuidir. Innovatsion muhit, eng avvalo, quyidagi iqtisodiy omillar orqali 
belgilanadi:

− ishchi kuchining malakasi;
− ilmiy tadqiqot bilan shug‘ullanayotgan xodimlar soni;
− o‘rtacha ish haqi darajasi;
− mamlakatning investitsion jozibadorligi;
− ishlab chiqarishda zamonaviy texnologiyalarni qo‘llash faolligi”[9].
Ko‘rib o‘tilgan ilmiy yondashuvlar ko‘p jihatdan iqtisodiyotning moddiy ishlab chiqarish sohasiga katta 

e’tibor qaratgan. Shu bilan birga, xizmatlar sohasida innovatsion faoliyat va innovatsion muhitni shakllantirishga 
qaratilgan yondashuvlar e’tibordan chetda qolganini kuzatish mumkin.

T A D Q I Q O T  M E T O D O L O G I YA S I
Tadqiqot davomida induksiya va deduksiya, shuningdek, mantiqiy tahlil usullaridan foydalanilgan. Tadqiqot 

natijalarini umumiy va yaxlit tarzda ifodalash maqsadida jadval hamda rasmlardan foydalanilgan.
Tahlil va natijalar
Innovatsion muhit, bir tomondan, ichki va tashqi komponentlarni, ikkinchi tomondan esa, tabiiy va 

sun’iy komponentlarni birlashtiradi. Innovatsion muhit odatda innovatsion faoliyatni samarali shakllantirish 
va rivojlantirish uchun zarur bo‘lgan shart-sharoitlarni ta’minlaydigan elementlar majmuini tashkil etadi. U 
innovatsion faoliyatni rag‘batlantiruvchi yoki susaytiruvchi turli shart-sharoitlardan iborat bo‘ladi (1-rasm).

Xizmatlar sohasi ishlab chiqarilgan mahsulotning iste’mol qiymati xususiyatlari bilan emas, balki ijtimoiy 
rivojlanish, aholi turmush darajasi va sifati, salomatligi hamda iqtisodiy faolligini rag‘batlantirishdagi o‘rni bilan 
ajralib turadi. Ta’kidlash joizki, xizmatlar sohasida innovatsion faoliyat yo‘nalishiga ko‘ra nafaqat tovarlar ishlab 
chiqarish va ularning iste’mol sohasini, balki aynan bir iste’molchining individual xususiyatlari, resurslarni 
rejalashtirish va ulardan oqilona foydalanishni qamrab oluvchi dasturiy yondashuvni ham taqozo etadi (1-rasm).

1-rasm. Innovatsion muhitning asosiy elementlari

Xizmatlar sohasida innovatsion faoliyat tovar ishlab chiqaruvchilar va ularning tashqi muhitidagi 
o‘zgarishlarga olib keladigan, bashorat qilinadigan natijalar bilan bog‘liq bo‘lishi zarur. Masalan, to‘lovga qodir 
talabning o‘sishi xizmatning iste’mol xususiyatlarining yanada oshirilishini rag‘batlantiradi. Bu esa korxonalarni 
xizmat turlarini ko‘paytirish, ularni taqdim etish va ko‘rsatish jarayonlariga tegishli o‘zgartirishlar kiritish, 
shuningdek xizmatlar marketingi strategiyasini qayta ko‘rib chiqishga undaydi. O‘z navbatida, raqobat muhiti 
rivojlanib, xizmatlarga nisbatan yangi ehtiyojlar shakllanishiga olib keladi.

Innovatsion muhitning qaror topishi bilan xizmatlar sohasida quyidagi o‘zgarishlar yuz beradi:
– endogen o‘zgarishlar – tashqi muhit ta’sirida yuzaga keladigan ichki o‘zgarishlar;
– ekzogen o‘zgarishlar – xizmat ko‘rsatish korxonalarining bozor imkoniyatlarini oshirish yoki saqlab qolish, 

yangi bozor segmentlariga kirib borish orqali yuzaga keladigan o‘zgarishlar;
– reflektor o‘zgarishlar – innovatsion jarayonlar natijasida yangicha munosabatlarga moslashish va “teskari 

aloqa” tamoyili asosida ichki tizimda yuzaga keladigan transformatsiyalar.
Xizmatlar sohasining innovatsion muhiti — bu yangi bilimlar, yangicha iste’mol madaniyati, ishlab 

chiqaruvchilar (Oliy ta’lim muassasalari, universitetlar, akademik soha, mustaqil tadqiqotchilar, ixtirochilar) 
hamda innovatsion jarayonni uzatuvchilar (ilmiy-amaliy ishlanmalar, patentlar va litsenziyalar, buyurtmalar), 
investorlar, innovatsion infratuzilma subyektlari, innovatsion faoliyatni tartibga soluvchi subyektlar, shuningdek, 
innovatsion jarayon natijalarini iste’mol qiluvchi (xizmat ko‘rsatish korxonalarining innovatsiyalarni joriy etish 
istagi, tayyorligi va ularni amalga oshirish imkoniyatiga ega bo‘lishi) subyektlarni yaxlit qamrab oluvchi murakkab 
tizimdir. Xizmatlar sohasining innovatsion muhitini quyidagicha tasvirlash mumkin (2-rasm):

2-rasm. Xizmatlar sohasining innovatsion muhiti

Xizmatlar sohasining innovatsion muhiti — bu sohaga yangiliklarni joriy etish va ularni keng ko‘lamda 
qo‘llashni nazarda tutuvchi jarayon bo‘lib, u quyidagi xususiyatlarga ega bo‘ladi:

– yangi xizmat turi yoki mahsulotdan foydalanishning yangicha tartib-taomillarini yaratadi;
– xizmat ko‘rsatish jarayonida yangi texnologiyalarni qo‘llash va zamonaviy texnikalarni joriy etishni 

ta’minlaydi;
– mehnatni ilmiy tashkil etish, xizmat ko‘rsatishni boshqarishning yangi tamoyil va usullarini tatbiq etadi;
– yangi bozor segmentlarini rivojlantiradi va iste’molchilarning yangicha xulq-atvorini shakllantiradi;
– an’anaviy boshqaruv tizimlariga nisbatan yuqori risk darajasi tufayli risk-menejment tizimini shakllantiradi 

va shu kabi boshqa xususiyatlarga ega.
Innovatsion faoliyatni boshqarish xizmatlar sohasi korxonalarining ichki va tashqi muhitini inobatga olgan, 

uzoq muddatli istiqbolga yo‘naltirilgan strategik maqsadlar majmuini ishlab chiqishni talab etadi. Innovatsion 
strategiyalarni ishlab chiqish doimiy yangilanish va takomillashtirishni ifodalovchi uzluksiz jarayon bo‘lib, bu 
jarayonda dastlab qabul qilingan qarorlarning keyingi strategik qarorlar bilan mos kelmasligi ehtimoli mavjud 
bo‘ladi.

Bizning fikrimizcha, xizmatlar sohasining innovatsion muhiti — bu sohaga tashqi tomondan qulaylik yaratish 
bilan birga, ichki muhitda korxonalar tomonidan innovatsion qarorlar qabul qilinishi va ularni amalda qo‘llab-
quvvatlovchi sharoitlar tizimidir. Innovatsion muhit — bu innovatsion jarayonlarni rivojlantirish imkoniyatlari va 
zarur shartlarni belgilovchi tashkiliy va iqtisodiy xususiyatlarga ega bo‘lishi, moliyaviy muhit vakillari, axborot 
muhiti, shuningdek, ijtimoiy va ekologik muhit ishtirokchilarining samarali o‘zaro ta’siriga asoslanishi zarur. 

X U L O S A  V A  T A K L I F L A R
Innovatsion muhit — bu huquqiy, moddiy, moliyaviy, iqtisodiy, siyosiy va ma’naviy shart-sharoitlar, 

shuningdek, innovatsiyalar rivojlanishini va keyinchalik ular asosida real innovatsion yechimlarning 
shakllanishini ta’minlovchi o‘zaro ta’sir qiluvchi shaxslar, ijtimoiy guruhlar, institutlar va madaniyatlar asosida 
tashkil topgan ijtimoiy makondir. Innovatsion muhit xizmatlar sohasining kelajakda servislashgan jamiyat 
talablariga moslashuvchan ravishda rivojlanishiga turtki beradi.

Xulosa qilib aytganda, xizmatlar sohasida innovatsion muhitni shakllantirish: 
Birinchidan, iste’mol bozorida xizmatlar taklifining keng ommalashuvini ta’minlaydi. 
Ikkinchidan, xizmatlar ko‘rsatishning strategik istiqbollarini belgilab berishga, uzoq muddatli innovatsion 
strategiyalarni ishlab chiqishga hamda innovatsion xizmatlarni amaliyotga tatbiq qilishga yo‘naltirilgan 
kommunikatsiya tizimini shakllantirishga imkon yaratadi.

Shu sababli, xizmatlar sohasida innovatsion muhitni shakllantirish, xizmatlar bozorining ulushini kengaytirish, 
sohaning raqobat ustunligini oshirish va raqobatbardosh mavqeini mustahkamlash uchun quyidagi taklif va 
tavsiyalar asosli deb hisoblaymiz:

– xizmatlar ko‘rsatish samaradorligi va raqobatbardosh xizmat turlarini ko‘paytirishga ta’sir ko‘rsatuvchi, 
kichik miqdordagi bazaviy texnologiyalarni tanlash orqali innovatsion siyosatning istiqbolli yo‘nalishlarini amalga 
oshirish[10];

– axborot ta’minoti, ekspertiza, sertifikatlashtirish, ishlanmalar harakati, kadrlarni tayyorlash va qayta 
tayyorlash tizimidan iborat innovatsion jarayon infratuzilmasini rivojlantirish;

– innovatsion jarayonning barcha asosiy ishtirokchilari — ta’lim, fan, biznes va davlat manfaatlarini 
uyg‘unlashtiruvchi inklyuziv qiymat yaratish zanjirini shakllantirish;

– intellektual va bilim talab qiluvchi xizmat turlari hamda ular bilan bog‘liq bozorsegmentlarini rivojlantirish.

